
01.08.2023 თბილისი 

 

საქართველოს კულტურის, სპორტისა და ახალგაზრდობის სამინისტროს  

საქართველოს კულტურული მემკვიდრეობის დაცვის ეროვნულ სააგენტოს 

შერიგებისა და სამოქალაქო თანასწორობის საკითხებში საქართველოს სახელმწიფო 

მინისტრს 

სამხრეთ ოსეთის ადმინისტრაციას  

აფხაზეთის ავტონომიური რესპუბლიკის მთავრობის თავმჯდომარეს 

აფხაზეთის განათლებისა და კულტურის სამინისტროს 

საქართველოს საგარეო საქმეთა სამინისტროს 

 

საერთაშორისო ლურჯი ფარის პრეზიდენტს 

შეიარაღებული კონფლიქტის დროს კულტურული ფასეულობის დაცვის შესახებ 1954 წლის 

ჰააგის კონვენციის სამდივნოს 

კულტურულ ფასეულობათა დაცვისა და რესტავრაციის კვლევის საერთაშორისო ცენტრს 

მუზეუმების საერთაშორისო საბჭოს (ICOM)  

ძეგლებისა და ღირსშესანიშნაობათა საერთაშორისო საბჭოს (ICOMOS)  პრეზიდენტს 

ევროპის საბჭოს კულტურის, მემკვიდრეობისა და ლანდშაფტის მუდმივმოქმედ კომიტეტს 

ევროკავშირის ელჩს საქართველოში 

ევროპის საბჭოს ოფისის ხელმძღვანელს საქართველოში 

საქართველოში ევროკავშირის მონიტორინგის მისიის (EUMM)  ხელმძღვანელს 

ევროკავშირის სპეციალურ წარმომადგენელს სამხრეთ კავკასიაში და საქართველოში 

კრიზისის საკითხებში 

ჟენევის საერთაშორისო მოლაპარაკებების თანათავმჯდომარეებს 

ეუთოს საპარლამენტო ასამბლეის ოფისს 

კულტურული ფასეულობების სამართალდარღვევათა შესახებ ევროპის საბჭოს კონვენციის 

სამდივნოს 

ლურჯი ფარის საქართველოს ეროვნული კომიტეტის განცხადება  

საქართველოს ოკუპირებულ ტერიტორიებზე მდებარე კულტურული მემკვიდრეობის 

ძეგლების მდგომარეობის შესახებ 

 

 

ლურჯი ფარის საქართველოს ეროვნული კომიტეტი ეხმიანება ბოლო წლების განმავლობაში, 

ოკუპირებული აფხაზეთისა და ცხინვალის რეგიონში მდებარე კულტურული მემკვიდრეობის 

ძეგლების ირგვლივ მიმდინარე მოვლენებს და კვლავაც აღნიშნავს, რომ დღემდე გრძელდება 

ძეგლების დაზიანების და მათზე არაკანონიერი ჩარევების წინა ათწლეულებში 

ჩამოყალიბებული ტენდენცია.  

 

ღია წყაროებზე წარმოებული მონიტორინგი მოწმობს, რომ ორივე რეგიონში მომხდარი 

კულტურული მემკვიდრეობის უძრავი ძეგლების დაზიანება და ისტორიული ქსოვილის 

შეცვლა გამოწვეულია უნებართვო სარემონტო და სარესტავრაციო სამუშაოების, მოვლა-

პატრონობის უქონლობისა და უგულვებელყოფის, და ძეგლებთან ახლოს სამხედრო 

ობიექტების მშენებლობის შედეგად. არის განზრახ დაზიანების შემთხვევებიც.  

 

საგანგაშოა ბოლო დროს ბეჭდურ, სამაუწყებლო მედიასა და სოციალურ მედიაში 

გავრცელებული ინფორმაცია აფხაზეთის ტერიტორიაზე წარმოებული არქეოლოგიური 

გათხრებისა და არქეოლოგიური ობიექტების ძარცვის შესახებ.  

 

რუსეთის ფედერაცია არაერთი საერთაშორისო ორგანიზაციის მიერ აღიარებულია როგორც 

აფხაზეთისა და ცხინვალის რეგიონის ოკუპანტ სახელმწიფოდ. ჰააგის კონვენციის თანახმად 

ოკუპანტი ძალა პასუხისმგებელია ოკუპირებულ ტერიტორიაზე არსებული კულტურული 

ფასეულობების დაცვაზე. რუსეთის ფედერაციას, როგორც ოკუპანტ ძალას, უნდა დაეკისროს 

პასუხისმგებლობა, საქართველოს ოკუპირებულ ტერიტორიებზე კულტურული 

მემკვიდრეობის დაცვაზე.  

 

გამოვლენილი ფაქტები კიდევ ერთხელ მოწმობს რუსეთის მხარის მიერ იუნესკოს 1954 წლის 

ჰააგის კონვენციისა და მისი ორი ოქმის (1954, 1999) დებულებების უგულვებელყოფას. 

მიუხედავად ყოველივე ზემოაღნიშნულის საერთაშორისო ორგანიზაციების მიერ არაერთხელ 

დადასტურებისა, (ერთ-ერთი ბოლოდროინდელი განცხადება ეკუთვნის ეუთო-ს 

საპარლამენტო ასამბლეას, რომლის 2023 წლის დეკლარაციაშიც ნათქვამია, რომ ეუთოს 

საპარლამენტო ასამბლეა “გმობს საქართველოს ოკუპირებულ ტერიტორიებზე საქართველოს 

კულტურული მემკვიდრეობის განადგურებასა და ძეგლებისთვის ქართული 

mailto:info@blueshield.ge
http://www.blueshield.ge/
http://www.facebook.com/blueshieldgeorgia
https://blueshield.ge/?page_id=5071&lang=ka


 

+ 995 599 94 14 49  

info@blueshield.ge  

www.blueshield.ge  

www.facebook.com/blueshieldgeorgia  

მახასიათებლების ცვლილებას, რაც გამოწვეულია რუსეთის ფედერაციის მიერ ოკუპაციისა და 

“რუსიფიკაციის” პოლიტიკის შედეგად”) როგორც საქართველოს მხარე, ისე საერთაშორისო 

ორგანიზაციები მოკლებული არიან შესაძლებლობას, ადგილზე გადაამოწმონ კულტურული 

მემკვიდრეობის მდგომარეობა, აწარმოონ მონიტორინგი და დოკუმენტაცია. 

 

ლურჯი ფარის საქართველოს ეროვნული კომიტეტი მოუწოდებს საქართველოს სახელმწიფო 

შესაბამის უწყებებს, შესაძლებლობების ფარგლებში აწარმოონ ოკუპირებულ ტერიტორიებზე 

არსებული კულტურული მემკვიდრეობის ძეგლებისა და მუზეუმების მდგომარეობის 

დეტალური მონიტორინგი და აღნუსხვა და გამოვლენილი დაზიანებისა და ძარცვის ფაქტებზე 

შესაბამისი საერთაშორისო ორგანიზაციების ინფორმირება. გარდა ამისა, მოუწოდებს 

სახელმწიფოს, გადადგას ნაბიჯები საერთაშორისო სამართლის, განსაკუთრებით კი, 1954 

წლის ჰააგის კონვენციის, მისი აღმასრულებელი რეგლამენტისა და ორივე ოქმის უკეთესად 

განხორციელებისთვის. ამასთან, მიიღონ ზომები ოკუპირებული ტერიტორიებიდან 

კულტურული ფასეულობების უკანანო ვაჭრობის პრევენციისთვის. (ამ საკითხებზე იხ. 

ლურჯი ფარის ანგარიშის “საერთაშორისო ჰუმანიტარული სამართლის განხორციელება 

ოკუპირებული ცხინვალის რეგიონის კულტურული მემკვიდრეობის დაცვისათვის” მე-8 

თავში მოცემული რეკომენდაციები).  

 

საქართველოს ლურჯი ფარი აგრეთვე მიმართავს საერთაშორისო ლურჯ ფარსა და მის 

დამფუძნებელ ორგანიზაციებს - საერთაშორისო იკომსა და იკომოსს, აგრეთვე შეიარაღებული 

კონფლიქტის დროს კულტურული ფასეულობის დაცვის შესახებ იუნესკოს 1954 წლის ჰააგის 

კონვენციის სამდივნოს, ევროპის საბჭოსა და ევროკავშირის შესაბამის წარმომადგენლობებს, 

მიიღონ დანართებში მოცემული ინფორმაცია ცნობად და კომპეტენციის ფარგლებში 

მოახდინონ რეაგირება საერთაშორისო სამართლის შესაბამისი ნორმების აღსრულებისა და 

კულტურული ფასეულობების დაცვის მიზნით.  

 

***  

 

განცხადება ეფუძნება ლურჯი ფარის საქართველოს ეროვნული კომიტეტის მიერ 2022 წლის 

ნოემბერში გამოქვეყნებულ ანგარიშს - ,,საერთაშორისო ჰუმანიტარული სამართლის 

განხორციელება ოკუპირებული ცხინვალის რეგიონის კულტურული მემკვიდრეობის 

დაცვისათვის” და აფხაზეთის  ავტონომიური რესპუბლიკის ტერიტორიაზე არსებული 

კულტურული მემკვიდრეობის მდგომარეობის წინასწარულ მიმოხილვას.  

 

*** 

ცხინვალის რეგიონის ანგარიში წარმოადგენს მრავალწლიანი ადგილობრივი და 

საერთაშორისო თანამშრომლობის შედეგს და  მას თან ერთვის ონლაინ მონაცემთა ბაზა 

რუკით, რომელზეც დატანილია ცხინვალის მთელ რეგიონში არსებული რეგისტრირებული 

კულტურული მემკვიდრეობის ძეგლი თუ ობიექტი. ანგარიშის დანართში აღწერილია 

თითოეული ობიექტის დაზიანება მოძიებული ინფორმაციის წყაროებით. ავტორთა გუნდმა 

გააანალიზა რეგიონში არსებული 700-ზე მეტი ობიექტის მონაცემები და შეისწავლა 

მემკვიდრეობის დასაცავად ადგილობრივი და საერთაშორისო ორგანიზაციების მიერ        

განხორციელებული ქმედებები. სხვადასხვა წყაროს ანალიზის შედეგად, რომელიც მოიცავს 

თვითმხილველთა ანგარიშებს, ინტერვიუებს, მედიას, სოციალურ მედიას, არასამთავრობო 

ორგანიზაციებისა თუ  საერთაშორისო ორგანიზაციების მიერ გამოქვეყნებულ ანგარიშებს, 

სატელიტური გამოსახულების ანალიზს Google Earth-ის  მეშვეობით და UNOSAT-UNITAR-ის 

მიერ გამოქვეყნებულ ანგარიშებს - დგინდება, რომ კულტურულ მემკვიდრეობას ზიანი მიადგა 

არა მხოლოდ საომარი მოქმედებების დროს 2008 წელს, არამედ მის შემდეგ პერიოდშიც და ეს 

პროცესი დღემდე გრძელდება. 

